Gwasanaethau Boreol i Ysgolion Uwchradd  -  gol. Catrin Lewis


Y Flwyddyn Newydd
· Emyn
· Ydych chi’n ofergoelus?  Mae llawer o bobl yn gwneud pethau rhyfedd yn yr ymdrech i gael lwc dda – taflu halen dros eu hysgwydd, peidio â cherdded o dan ysgol, dod allan o dŷ trwy’r un drws ag yr aethon nhw i mewn.  I rai eraill ohonom ni mae’n beth anlwcus peidio cyffwrdd pren neu agor ymbarél dan do.  Dyna rai ofergoelion sy’n boblogaidd.

· Dywedir bod llawer o athletwyr a chwaraewyr pêl droed yn dilyn routine arbennig cyn cystadlu.  Mae’n rhaid iddyn nhw fynd drwy’r routine.  Ma’ nhw’n bobl digon rhesymol, ond wrth wynebu sefyllfa camp maen nhw’n anwybyddu rheswm.  

· Yng Nghymru bu’n draddodiad i fynd o gwmpas i ganu calennig ar Ddydd Calan, dydd cynta’r flwyddyn.  Rhan o’r bwriad yw dod â lwc dda i bobl, ac un o’r ofergoelion oedd mai blwyddyn lwcus fyddai pe bai’r person cyntaf y byddech yn ei gwrdd yn ddyn ifanc, gwallt tywyll.

· Mewn rhai gwledydd mae nhw’n cysylltu lwc dda gyda bwydydd arbennig.  Mae llawer o Americanwyr yn croesawu’r flwyddyn newydd drwy fwyta bresych, penwaig (sef herring), mêl, sardins neu halen.  

· Yn Siapan maen nhw’n bwyta nwdls hir, ac yng ngwlad Groeg yr arferiad yw bwyta bara arbennig.  Yn Sbaen, maen nhw’n bwyta 12 grawnwin unigol yn yr eiliadau cyn y flwyddyn newydd.

· Ond cofiwn mai ofer-goeledd yw’r gair am y rhain i gyd.  Lwc yw’r hyn rydych chi’n ei wneud o amgylchiadau nid beth mae amgylchiadau’n ei wneud i chi.  

· Gwrandewch ar rhan o Salm 139 o’r Hen Destament.   Mae’r awdur yn credu mai Duw sy’n dylanwadu ar ei fywyd, nid lwc.

O Arglwydd, rwyt ti wedi fy archwilio i, ac yn fy adnabod i.

2Rwyt ti’n gwybod pryd dw i’n eistedd i lawr ac yn sefyll ar fy nhraed; 

rwyt ti’n gwybod beth sydd ar fy meddwl i o bell.

3Rwyt ti’n bwrw golwg dros fy nheithio a’m gorffwys,

yn wir, rwyt ti’n gwybod am bopeth dw i’n wneud.

4Does dim un gair ar fy nhafod 

nad wyt ti’n gwybod yn iawn amdano, Arglwydd.

5Rwyt ti o’m blaen i a’r tu ôl i mi, 

ac yn rhoi dy law arna i.

6Mae dy wybodaeth di y tu hwnt i mi, 

mae’n ddirgelwch llwyr, mae’n ormod i mi ei ddeall.

· Gadewch i ni feddwl am y flwyddyn newydd – gweddïwn, os medrwn, neu fyfyriwn ar ei hystyr i ni, ein hofnau a’n gobeithion.  

· Gweddïwn
Ein Tad,  

Dyw pethau ddim bob amser yn mynd yn hwylus.  Rydyn ni’n methu, ac yn siomi ein hunain, ein teulu, ein ffrindiau a’n hathrawon.  Dydyn ni ddim yn gallu bod yn llwyddiannus bob tro.  Helpa ni yn ein methiant i ddysgu mwy amdanom ein hunain ac i dyfu ac aeddfedu fel pobl.  Trwy Iesu Grist.
Amen

